
        
            
                
            
        

    
	УГО ПИРРО 

	ҮНЭНЧ ДУРЛАЛ

	“Улсын хэвлэлийн газар” Улаанбаатар хотноо 1978 онд эрхлэн хэвлүүлсэн “ҮНЭНЧ ДУРЛАЛ (итали өгүүллэгүүд)” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2024 онд цахим хэлбэрт хөрвүүлэв.

	ЦАХИМ НОМЫН САН: www.e-nom.mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

УГО ПИРРО 
(1920 онд төржээ)

	Төмөр замын ажилчны хүү Уго Пирро амьдралын түмэн бэрхшээлийг үзэн, дайны хүнд бэрхийг туулжээ.

	Түүний уран бүтээлийн чиг зам нь тод товруун агаад дайны эсрэг үзэл санаагаар төгс зэвсэглэжээ.

	«Эмэгтэй цэрэг» хэмээх роман нь хэвлэлээс дөнгөж гармагц франц, орос, чех, англи, испани, швеци зэрэг хэлнээ хэвлэгдэн дараагийн роман «Мянга түмэн урвалт» нь дайны эхэн үеийн байдлыг гоц тод тусгасан ажгуу.

	Зохиолчийн бүтээсэн баатрууд амьдралын хүнд бэрх шалгалтын явцад жинхэнэ үнэнийг сэтгэх ухамсартай болдог бил ээ.

	Уго Пирро зөвхөн үргэлжилсэн үгийн зохиолч бус жүжгийн сайн зохиолч юм.

	 


ҮНЭНЧ ДУРЛАЛ

	Миний нэр Нулло Сантини1 бил ээ. Миний нэр бол аавын үзэл санааг, овог маань чин үнэнч католик шашинтан болох ээжийн санааг илэрхийлж байгаа юм шүү дээ.

	Би царай төрхийн хувьд ээжтэйгээ адил боловч түүнээс тун бага юм өвлөжээ. Харин цаг үргэлж аав шигээ зөрүүд, үглэмтгий, сэтгэл тайвширдаггүй бөгөөд амьдралын хүнд бэрх цагт хамт байсаар аавынхаа үзэл санааг шингээн авчээ. Зургаахан настай байхдаа чухам юуны тухай болохыг мэдэхгүй мөртөө Бандиера росса2-г дуулан, эхнийх нь мөрөөс эцсийг нь хүртэл яг таг цээжилсэн байж бил ээ. Арван найман насандаа аавтай болон түүний олон нөхөдтэй хамт ууланд фашистуудын эсрэг тулалдаж явсан сан. Би өөрийнхөө гараар гурван герман устгасан бөгөөд газар тэрийн хэвтэж байхыг нь хараад тийм зүйл хийсэндээ итгэж ядаж байж бил ээ. Манай бригадынханд зориулан хоол бэлтгэж байсан охиныг ганцаараа байгааг мэдээд байшин руу дайрсан германчуудаас охиныг хамгаалахаар буудан унагаасан юм.

	Фашистуудын балмад хэрцгийллээс аварсан бүсгүй маань миний найз болж, улмаар эцэг эхийнхээ зөвшөөрлийг ч авалгүй миний сүйт хүүхэн болов. Тэр үед эрх чөлөөний салхин дор жигүүр ургасан мэтээр дэрвэн дүүлж байсан ёстой сайхан цаг байж бил ээ. Бид бололцоо олдвол хэний ч эсрэг босохоос буцахгүй, алдсан сайн сайхныхаа төлөө буй болсон харамслын дунд бид хоёр нарлаг сайхан амьдралаа хамтран зохиож тэнгэрт хөвөх үүл адил байлаа.

	Миний хайрт бүсгүй хэн нэг хүн зөвлөгөө өгч ятгавал «Энэ чинь миний хэрэг» гэж хариулдаг байв. Тэр минь Стелла нэртэй байв.

	— Эцсийн бүлэгт хэн түүнтэй суух гээд байна? Би юу ээж үү? Мэдээж би л шүү дээ. Тэгвэл ээжээс зөвшөөрөл аваад яах юм бэ? Би бүх амьдралынхаа турш түүний орыг орой болгон засаж өгнө шүү дээ. Бид хоёр нэг тогооноос хоол идэн хүүхдүүдээ хамтран өсгөнө. Надад л Нулло таалагдаж байгаа бол болоо шүү дээ. Хэн түүнийг надаас сайн мэдэх юм бэ? Ээж л лав над шиг мэдэхгүй. Бид хоёр тээр ууланд танилцсан юм. Хэнд найдахаа би мэдэж байна. Дутагдал байхгүй гэж би хэлэхгүй. Гэвч бид хоёр таарч тохирно гэж тэр минь ярьдаг сан. 

	Би Стеллагийн бодлыг дотроо сайшаан хэрэв партизаны тэмцэл эмэгтэйчүүдийг хүртэл өөрчилсөн бол хорвоогийн нүүр царайг өөрчлөх юм байна гэж бодов.

	Энэ итгэл надад баяр баясгалан төрүүлж, миний өмнө гэрэлт сайхан ирээдүй угтан байгаад бат итгэн энэ бүхнээ аавын минь болон түүний нөхдийн гавьяа, мөн өөрийнхөө гавьяа, германчуудын нүүр лүү нулиман, дуртай цагтаа буу барин угтаж байсны минь ач гэж бодлоо.

	Стеллад 

	— Хоёул иргэний гэр бүлийн товчоонд очиж бүртгүүлнэ гэж хэлэхэд тэр хэлгүй мэт таг чиг байлаа. Эхлээд тэр дуугай байхад нь би огтхон ч гайхсангүй. Баяр, сэтгэлийн хөдөлгөөнөөсөө болон дуугүй байна даа гэж бодов. Өөр юу гэж бодох сон бил ээ дээ.

	— Стелла минь чи бодооч! Ламын оронд бид хоёрыг Аугусто бүртгэнэ шүү дээ.

	— Аугусто гэнэ ээ? Галт тэрэгний буудлын барилгын дарга уу даа? гэж тэр уулга алдан өгүүллээ.

	— Өөр хэн байх вэ. Надаас ганцхан ах юм шүү. Тэр хуримын ёслолыг удирдана. Манай аав ч гэсэн тосгоны зөвлөлийн зөвлөхийн хувьд бид хоёрыг бүртгэж болно. Харин аавыг бүртгэвэл улсууд шоолж магадгүй гэж би бодсон юм. Хүүш чи яав аа?

	Стеллагийн байдал тавгүй байгааг би сая ажиглалаа.

	— Нулло оо! Энгийн хурим дээр хүүхэн нь сүмд очсон шиг газар шүргэсэн урт цагаан даашинз өмсөж болох уу?

	— Би мэдэхгүй юм. Болох байлгүй... Гэвч тэр ямар хамаатай юм бэ?

	— Хүмүүс юу гэж хэлэх бол?

	— Хүмүүс юу гэж ярих нь чамд ямар хамаатай юм бэ? Чамд би хэрэгтэй юм уу, эсвэл амьтны хов жив хэрэгтэй юм уу? Чи л надтай байгаа цагт урт богино ямар даашинзтай байх нь, тосгоныхон юу гэж ярих нь ямар хамаатай юм бэ?

	Стелла гараа нухчин дуугүй байх тул, дотор нь нуугдаж буй тайван бус байдал миний сэтгэлийг зовоож эхэллээ. Түүний дууны өнгө нь шийдмэг бус агаад дотроо өөрийнхөө хүнд гашуун үгтэй тэмцэлдэн, зохих цагт нь зогсоон болиулах гэж байгаа нь ил байлаа.

	— Бид хүмүүсийн дунд амьдарч байгаа болохоор намайг эм хүн бус хэмээн хүмүүс яривал яана. Энэ чинь яагаад хамаагүй байх бил ээ. Хэрэв намайг хуримын ёс горимын дагуу хувцас өмсөхгүй бол тосгоныхон яг л тэгж ярина. Тэгвэл надад ичгэвтэр байх болно. Иймээс ямар ч байсан хуримын цагаан даашинз ямар ч үнээр хамаагүй авч өмсөнө... Сүмд очсон ч хамаагүй.

	— Стелла минь сонс. Миний уурыг бүү хүргэ! гэж би царайгаа хувирган хашхираад биеэ барихыг ихэд хичээн, — Чи чинь одоо охин биш. Хэдэн сарын өмнө миний эхнэр болсон шүү дээ. Үнэн юмыг нуугаад яах вэ. Хэрэв бид хоёр иргэний гэр бүлийн товчоонд одоо бүртгүүлбэл алдаагүй алхам хийж байгаа маань тэр. Бид хоёр хайр дурлалаа албан ёсны баримтаар баталж байгаа хэрэг. Тэр цаас л бид хоёрт гартаа барих хамгийн хэрэгтэй юм болно. Хуримын цагаан даашинз өмсөхгүй байсан ч яадаг юм бэ? Мөнгө л үрэхээс өөр ямар ч ашиг алга. Тийм ээ, амьдралдаа ганцхан удаа өмсөхөд яадаг юм бэ гэж чи хэлэх биз. Надад үрлэг зарлага нь хамаа алга. Харин чиний тусгай зөвшөөрөл авалгүй надад хайртай болсныхоо төлөө ичиж байгаа чинь л миний уурыг хүргэж байна.

	— Үгүй л дээ. Гэвч надад сайхан л байх сан... Хүүхэн бүхэн бүүр багаасаа хуримын цагаан даашинз мөрөөддөг шүү дээ.

	Стелла намайг халуун дотноор тэврэхэд би түүнтэй ярилцсан ширүүн дууныхаа өнгийг мартсангүй.

	— За тэгвэл би өрөнд дарагдсан ч хамаагүй, чи хуримын цагаан даашинз өмс. Бусдыг нь гэвэл чи миний үзэл санааг сайн мэднэ шүү дээ.

	— Харин хуримынхаа өмнө намайг чиний мэдэлд биеэ тушаасныг хэнд ч хэлж болохгүй шүү. Хэрэв ээж мэдчихвэл намайг амьдаар минь өвчинө.

	Түүнд би хайртай байсан болохоор инээмсэглэн, «гуйсныг чинь яахан хөсөрдүүлэх бил ээ» гэж бодлоо.

	Хэдэн өдөр өнгөрлөө. Бид хоёр ажлынхаа дараа орой болгон уулздаг байв. Би тэдний гэрт олонтоо ордог байлаа. Нэн ялангуяа ням гараг бүр очдог. Стелла ч манайд ирж бидэнтэй үдийн хоол идэж заншлаа.

	Хуримын өдөр ойртох тусам бид хоёр хоёулхнаа уулзах нь багаслаа. Нууц байсан үеэс бүр эрс цөөрлөө.

	Ням гарагт намайг тэднийд очиход Стеллагийн эх нь ариун бурхан, дагинасын тухай үргэлж дурсах бөгөөд би цааш юу ярих гэж байгааг нь мэдэлгүй сайхан үлгэр сонсоно. Харин дотроо «охиноо бурхны хөргийн өмнө аваачвал баярлах нь ээ» гэж бодож суудаг байв. Үнэхээр ч тийм байжээ. Стелла ч надтай ярилцахдаа ээжийнхээ үзэл санаанаас ямар нэг юм өгүүлнэ. Жирийн хурим, шашны хуримлал хоёрыг зүйрлэх юмгүй өөр «Өөрийн нэг сайхантай» гэж өгүүлэх бөгөөд яриа маань хэрүүлд хүрэхээс болгоомжлон би яриагаа өөрчлөн мэдээгүй хүний дүр үзүүлдэг байлаа.

	Нэг ням гарагт Стеллатай хамт жирийн хурим хийж байгаа Сержиогийнд очлоо. Манай тосгонд анх удаа ийм хурим хийж байгаа болохоор хүн маш олон цугларчээ. Хүүхнүүдийн жиг жуг гэлцэхийг яана. Түүнээс өөр юмны тухай хов ярихаа ч больчихож. Маргааш нь Стелла, 

	— Нулло оо! Хүн бүхэн л Сержио, Мариа хоёрын тухай ярьж байна. Жинхэнэ хурим биш гэх юм. Лам юу гэж хэлсэн гэж санана. Хэрэв Мариа өөр нөхөртэй суух гэвэл саад болох юм байхгүй гэсэн. Тосгоны гэр бүлийн товчооноос өгсөн тэр цаас сохор зоосны үнэгүй юм байх аа гэв.

	Би тэсвэр алдав. Тэр яриаг тойрох гэж оролдох нь дэмий болохыг ойлгон, 

	— Хууль бол хууль. Хуулийн өмнө л эр эм хоёр байвал гүйцээ. Ямар ч байсан би чамтай ч, ямар ч гоо үзэсгэлэнт дагинатай ч бурхны хөргийн өмнө очиж ёс гүйцэтгэхгүй. Чи хүний ам хэлнээс үнэхээр зовж байгаа бол хамаг бүхнээ орхиё гэв. 

	Стелла уйлж эхэллээ. 

	Ээ дээ хүүхнүүд үү, бүгдээрээ адилхан юм.

	— Чи надаас уйдаж. Салах л шалтаг эрж байна гэж байв.

	Би түүнийг тэврэн, миний цорын ганц дурлалт бүсгүй гэдгийг нотлон, миний үзэл санаа бол түүнийх байх ёстойг халуун дотноор учирлан ярив. Миний уурыг хүргэж байгаа зүйл гэвэл Стелла надтай адил бодож сэтгэж байгаа мөртөө хуучирсан ёс заншлыг таягдан хаяж чадахгүй байгаад л байв.

	Бид хоёрын хурим хийхээр тогтсон өдөр ойртох тусам ямар нэгэн давж чадамгүй хүнд шалгалт өгөхөөс айх мэт хоолой дээр нэг юм тээглэнэ. Өөр залуус иргэний гэр бүлийн товчоонд бүртгүүлэхэд эмэгтэйчүүдийн хэл ам жаахан намдаж энэ шинэ хэлбэртээ дасаж эхэллээ. Гэвч Стелла хувирч ондоо боллоо. Хоёулхнаа үлдэхээс аль болохоор зайлсхийх болов. Цор ганц удаа үнсэхэд ч гэсэн түүнд ер бусын нүгэл хийж байх шиг санагдах болжээ.

	— Стелла аа! Юу болж байна аа? Үнсэхгүй байна гэж гомдож байна уу? Яг үнэнээ хэл. Чи юу бодож байна? гэж би асуулаа.

	— Зүгээр... бид хоёрыг жирийн хурим хийх гэлээ гэж лам л үргэлж ээжийг гомдоох юм. Ээж ч дандаа усан нүдэлж, хэрэв бид хоёрыг ёс төртэй хурим хийхгүй бол намайг нэг насандаа харахгүй гэх юм. Би яах ч бил ээ дээ гэж хариулав.

	Түүний худал ярьж байгаад миний уур хилэн хүрч тасхийтэл алгадаад авмаар санагдлаа. Гэвч тэвчин биеэ барьж зөвхөн тэр ч биш дунд нь ямар нэг юм байгааг ойлгон түүнийг л олж сонсохыг хүсэв. Явж, явж Стелла ламд хамаг нүгэл хилэнцээ өгүүлсэн бөгөөд цаадах нь бид хоёрын үнсэлцэхийг хүртэл хориглосон юм санжээ.

	— Стелла аа, тэр лам чинь бид хоёрын амьдралд хутгалдах ямар эрхтэй юм бэ? гэж зөөлөн дуугаар лавлан асуув. Энэ нь зовлондоо зөөлөрсний гэрч байлаа. Эхнэрээ болгохоор сонгосон хүүхэндээ би хууртжээ. Би түүнд, 

	— Стелла аа! Чи өөр хүнтэй нүгэл үйлдсэн адил намайг хуурчээ. Яагаад, яаж хуурснаа чи мэдэхгүй байгаа биз. Чи хэзээ ч ийм үзэл санаатайгаа хэлээгүй. Чи надтай адил сэтгэж бодож байгаа дүр үзүүлэн дуугүй байж намайг хуурсан байна. Эцсийн бүлэгт намайг л хуураад өнгөрч байна гэж хэллээ.

	Хуурчээ гэдэг үгийг хэчнээн удаа давтсанаа би санахгүй байна. Миний найдвар алдсаныг, шархадсан бахархлыг минь илэрхийлж чадах хамгийн тохиромжтой үг л энэ байлаа.

	Стелла намайг тайтгаруулах гэж оролдсон боловч би гараа угз татан авч эргэж ч харалгүй алхлаа.

	Шөнөжин гудамжаар хэрэн тэнэж, өдөр болохоор нүдээ нээн орон дээрээ хэвтэж, зүрх минь дэлбэрэх шахаж байсан тэр үеийг би амьд яваа насандаа ч мартахгүй.

	Би ажилладаг мухлагтаа ч очихоо болив. Ээж аав хоёр аманд минь хүчээр хоол хийх гэж зовж зүдэрдэг болов. Тэр өгсөн хоол нь хоолой дээр тээглэчхээд ер орж өгөхгүй. Би дахиад урд байсан шигээ болж чадахгүй нь ээ гэж бодож байлаа. Хэчнээн олон удаа Стеллагийн хаалгыг цохих дөхөв өө. Юу ч болсон түүний дураар болъё гэж санавч тэсвэрлэн биеэ барина. Түүнд дурласан минь алдаа боллоо, одоо түүнээ анагаах ёстой гэж бодов. Намайг хуурсан шүү гэж бодохоор сэтгэл санаа минь өчүүхэн ч өршөөлгүй зовон тарчилна. Стеллагийн зүрх сэтгэл яаж байсан бол? Тэр надад дурлахдаа өөрийн зан төрхийг орхиогүй өөрийнхөөрөө л дурлаж байсан болохоор лав шаналж байсан биз.

	Нэг шөнө амиа хорлоё гэж бодлоо. Энэ бодол гэнэт оюун ухааныг минь гэрэлтүүлэн төөрөгдлийг минь ойлгуулах шиг яагаад ч юм бэ, бүү мэд нүдийг минь нээж өгөх шиг болов. Би даруйхан гэртээ харьж орон дээрээ үсрэн хэвтээд хүнд өвчний дараа амрах шиг нам гүм унтлаа.

	Маргааш өглөө нь нэлээн оройхон мухлагтаа очиж ажлаа эхэллээ.

	Бүх л өдрийн турш Стеллаг бодон, түүний тухай ярьж ухаан санаанаасаа бүрмөсөн авч хаяхыг бодож байсан боловч түүнтэй уулзахаас бас буцамгүй байлаа. Гэвч миний бардам зан, сэтгэл санаагаа хөсөрт хаяхыг үл хүсэн зүрх сэтгэлээ өөртөө ч хүртэл нээлгүй сайтар цоожлон дотроо л буцалгахаар Стеллаг өшөө хонзонгоор бодох болов.

	Сүүлд нь сонсвол Стеллагийн ээж цаг хугацааг дэмий алдсангүй. Ажлаа цэгцэлж эхэлжээ. Манай ээжтэй уулзаж намайг зөөлрүүлэх гэж оролдож. Миний ээж юу гэж хариулсныг бүү мэд. Харин надад л юу ч дурссангүй. Лам бас ээжийн хойноос хүн явуулж намайг ятгаж, Стелла бид хоёрыг бурхны хөргийн өмнө гэр бүл болгох гэж оролджээ. Ээж минь энэ тухай надад бас юу ч хэлсэнгүй. Ээж намайг гэр орондоо аз жаргалтай байлгах гэж чинхүү хүсэх боловч эх хүний үг ч миний бодлыг өөрчилж чадахгүй байв. 

	Нэг өдөр, Стелла надыг өөртөө хумсын төдий ч хайргүй болж, хэрэв хайртай байсан сан бол хаанаас ингэж байх вэ гээд уйлж байна гэж хэллээ. Би хариуд нь

	— Стеллагийн тухай яг тэгж хэлж болно. Тийм ээ, ямар ч яриагүй түүнд хэзээ ч хайртай байгаагүй гэж хашхирлаа. 

	Гэвч үнэндээ бүх л юм эсрэгээр нь байлаа. Гэвч одоо бид хоёрын хоорондын бүх юм өнгөрчээ.

	Нэг өдөр зарим нөхдөдөө Стелла бид хоёрын муудалцсаны үнэн шалтгааныг илэн далангүй ярилаа. Найз нар минь миний зөв хэмээлдэн, бууж өгч болохгүй гэж зөвлөлөө. Энэ үед хөдөө нутагт өөр зүгээс салхи салхилж эхэллээ. Тосгодод лам нарын дуу улам чангарч бурхныхаа ширээний араас, хэн нэг хүн иргэний жирийн хурим хийвэл шүүмжилж эхлэв.

	Энэ үед миний цорын ганц дайсан бол зөвхөн лам юм байна гэдгийг ойлгон Стеллаг өрөвдөж эхэллээ. Стеллаг хааяа хааяа гудамжинд хардаг байв. Тэр бээр маш их өөрчлөгдсөн учир ууланд надтай хамт тулалдаж явсан охин биш болсон шиг санагдана. Одоо бол турж эцэн зэвхийрч санамсаргүй дайралдвал газар ширтэн өнгөрнө.

	Нэг өдөр өөр тосгоны нэг залуу Стеллад сүй тавьж гэж сонслоо. Би тоохгүй байгаа дүр үзүүлэвч гол минь харлаж байв. Энэ мэдээг сонсмогц зүрх рүү хутга шаах шиг боллоо. Тийм ээ, Стеллад би хайртай хэвээрээ л байсан юм.

	Өөр нэг бүсгүй л намайг анагаана гэж бодоод эрж гарлаа. Гэвч тун хүнд асуудал байлаа. Манай тосгоныхон дотроос хэн ч надад таалагдсангүй. Гэлээ ч сэтгэлээ барьж нэгийг нь эргүүлж гарлаа. Түүний нэрийг Роза гэнэ. Роза шал дэмий юм ярих бөгөөд хэзээ ч үнэн сэтгэлээсээ харилцсангүй. Үнсэхэд хааяа үнсүүлнэ. Хааяа бас үнсүүлэхгүй. Тийм мөртөө намайг өөрийн болгоно гэнэ. 

	Нэг орой Роза, тосгоны захиргааны үүдэнд Стеллагийн хуримын зарлал гарч гэж хэлэв. Тэгснээрээ намайг үүрд өөрийн болгоно гэж боджээ. Хэлэх хэлэхдээ маш их баяр баясгалантай хөгжилтэй байсан тул би тасхийтэл алгадчихаад гудамжны дунд орхин явав.

	Стеллагийн хуримын өдөр би галт тэргэнд үсрэн орж хот руу явлаа. Тэгээд шөнө гав ганцаар буцаж ирэв. Намайг хүн харчих вий гэхээс л ичиж байлаа. 

	Би хууртжээ. Бүрмөсөн хууртжээ. 

	Миний бардам зан шархдаж цус шүүрч байлаа. Одоо өөр ч зам алга. Стеллагаа бүрмөсөн алджээ. Гэвч худлаа юм шиг санагдана. Гэртээ ормогц нялх хүүхэд шиг нулимсаа асгаруулан уруулаа хазлан биеэ барихыг оролдов. Стелла миний дэргэд зогсон намайг шоолон инээж байх шиг санагдана. Энэ шөнө Стеллаг тэр харийн хүнээс, харийн хүнээр барахгүй Стелла бид хоёрын хоорондуур орсон тэр хүний гараас суга татахын төлөө юу ч хийхээс буцахгүй байлаа.

	Тэр хоёрыг бал сарынхаа аянаас эргэж ирсний дараа хамгийн түрүүн дайралдсан хүний нэг нь би байсан бөгөөд хараагүй дүр үзүүлсэн авч Стелла намайг сэм харахыг ажлаа. Тийм ээ, намайг харлаа. Энэ ширтэлт надад итгэл найдвар баяр баясгалан төрүүллээ. Стелла надад хайртай хэвээрээ, өөрийгөө зэмлэж байна. Одоо айлын бэр болон бурхны хөргийн өмнө сэтгэл санааг нь танихгүй хүнтэй хуримласандаа харамсан, нөхөр нь бас сэтгэл санааг нь үл таних бүсгүйтэй байгаадаа харамсаж байгаа буй заа. Иймээс Стелла бид хоёр дахин эвлэрч болох юм гэж бодлоо. Тэр, хүнтэй сууж, амьдралд нь өөрчлөлт орсон ч энэ бүхэн саад биш гэж бодов.

	Бид хоёр хөнгөмсөг залуу насны гайгаар хэрэлдсэн бөгөөд тасарсан утсыг дахин холбож дахин аз жаргалтай аж төрөн сууж болно гэж бодогдоно. Стеллагийн бодол санаа ч гэсэн минийхээс нэг их зөрөхгүй байх шиг байлаа. Түүнийг би сайн мэдэж байлаа. Стеллатай уулзахад тэр эрээ цээргүй миний харцтай мөргөлдөхөөр намайг шууд ширтэнэ. Зөвхөн намайг л эхэлж дугарахыг хүлээнэ. Би шийдэж чадахгүй сэтгэл доторх тэмцлээ дарж ядан Стеллаг ярьж эхлээсэй, ядаж хүмүүсийн дунд ганц үг дугараасай, тэгвэл дотоод сэтгэлтэйгээ, бардам зантайгаа эвлэрч болох юм гэж бодно. Гэвч би хэт ихийг хүсэж байлаа. Яг үнэнээ хэлэхэд би Стеллаг цээжиндээ дахин тэврэхийг мөрөөдөж явсан болохоороо хэт ихийг шаардаж байлаа.

	Би ганцаараа, хүн цөөтэй харанхуй байшин барилгатай гудамжаар зугаалж эхэллээ. Цохилох зүрхэнд минь гагцхүү Стелла л байх бөгөөд гудамжны булангаас гараад ирнэ гэж хий дэмий хүлээнэ. Гэвч үл итгэх байдал хурдан арилж эрт орой хэзээ боловч Стелла заавал ирнэ гэж итгэх болов.

	Үнэхээр ч тэгж бил ээ.

	Шивэр бороотой нэгэн орой харанхуй дундаас Стелла намайг чиглэн айсуй. Миний дэргэд ирэхэд нь бид хоёр мэндчилгээний хамгийн богино үг солиод, би мод налан удтал дуугүй зогслоо. Хэдийгээр цээжиндээ тэврэн үнсэхийг хэчнээн хүсэж байсан боловч налсан модноосоо салж чадахгүй анхныхаа дурлалтай учирч байгаа орь залуу шиг догдолж байсан боловч эцгээсээ өвлөж авсан зөрүүд зан минь саад болж байв. Цаг хугацаа өнгөрсөөр бид хоёр ямар ч хөдөлгөөнгүй зогссоор. Эцэст нь би хамаг зориг хүчээ шавхан аз жаргалтай амьдарч байгаа эсэхийг нь лавлалаа. Хамгийн эмзэг газрыг нь хатгачихсандаа би харамслаа.

	— Чамайг тэврэхийг зөвшөөрөх үү? гэж би асуув.

	Стелла бяцхан хүүхэд мэт санаа алдан миний цээжинд наалдлаа. Тэр өдрөөс эхлэн бид хоёр анх танилцаж байсан үе шигээ олон дахин уулзаж, бас тэр үеийнх шигээ ичингүйрэн хэлэх үгээ олохгүй байв. Гэвч энэ бүхэн удаан үргэлжилж болохгүй байсан агаад би Стеллагаас нөхрийн нь тухай, цаашид яах гэж бодож байгааг нь асуухаас зайлсхийн, зөвхөн Стелла шийдэг гэж бодож байв. Бодсончлон боллоо. Нэг өглөө Стелла тосгоны зах дээр зогссон олон хүмүүсийн ширтэлтээс огтхон ч зовохгүй нөхөртэйгөө бүх холбоогоо тасалсан гэж надад хэлэв. Үүнийг хэлэхдээ инээмсэглэн, нүдэндээ нулимс гүйлгэнүүлэн өгүүлсэн бөгөөд чин сэтгэлээсээ хэлж байгаа нь зүрх сэтгэлээ надад өгөн, дахин эрх чөлөөтэй болсныг нь би мэдэрч байлаа. Би яах вэ? Бүхнийг мартах уу? Уучлах уу? Үгүй тэр тухай бодох юм алга. Бид хоёрын өмнө хэмжээгүй хайр дурлалаа аврах цорын ганц зам байна.

	Манайд очиж бидэнтэй хамт амьдран, хэний ч өмнө намайг эр нөхрөө гэж тоол гэж би Стеллад хэллээ. 

	Тэр шийдэж ядан байна. Энэ удаа би юундаа яарах бил ээ. Би Стеллаг өөрөө, бүрэн дүүрэн чөлөөтэй шийдүүлэхээр орхив. Стеллагийн шийдвэр түүний амьдралд тийм ч хөнгөхөн алхам болохгүй нь мэдээж хэрэг.

	Стелла надтай нууц уулзсаар намайг дахин алдчихаас эмээн, номхоршгүй хуучин ёс зуршлын зовлонг үргэлжлэн амсаж амьдарч болох байлаа.

	Би маш их тэсвэр гарган бүхнийг Стелла өөрөө ухамсарлан ойлгохыг хүлээн чин сэтгэлээсээ миний эхнэр бол гэж хүссэн юм.

	Нэгэн өглөө

	— Байшин, ор, модон эдлэл худалдаж ав гэж хэлэхээр Стеллаг ирэхэд би хэмжээгүй их баярлан Стелла зөвхөн миний сүйт хүүхэн биш одоо эхнэр минь болохоор шийдлээ гэж хэмжээгүй ихээр баярлан бодлоо.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	[image: бичвэр, дэлгэцийн зураг, компьютер-г агуулсан зураг

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	Оршил

	 

	Луйжи Пиранделло : Цаасан ертөнц

	 

	Езио Таддеи : Маннин хатагтайн шувуухай

	 

	Коррадо Альваро : Бэлэг

	 

	Жузеппе Томази ди Лампедуза : Алдраа аварсан нь

	 

	Рената Вигано : Коммунизмтай учирсан нь

	 

	Хоёулаа уурхайд 

	 

	Альберто Моравиа : Эх хэмээх үг

	Хуурамч мөнгө

	Бүсгүйн аз жаргал

	Хүний үр

	Сарны тусгай төлөөлөгчийн, газрын тухай анхны илтгэл

	 

	Чезаре Павезе : Жингийн цуваа

	 

	Жиузеппе Десси : Сахиуст арал

	 

	Сильвио Микели : Миний авга ах төмөр замчин

	 

	Уго Пирро : Үнэнч дурлал

	 

	Итало Кальвино : Хайрын илч

	 

	Жиозе Риманелли : Цэрэг малгай

	 


“Улсын хэвлэлийн газар” Улаанбаатар хотноо 1978 онд эрхлэн хэвлүүлсэн “ҮНЭНЧ ДУРЛАЛ” номын ОРШИЛ

	Өнө эртний соёлт итали орны утга зохиолын баялаг түүхтэй уншигч авгай та бүхнийг хэдхэн үгээр яахан танилцуулж чадах бил ээ. Та бүхэн италийн уран зохиолын хэлийг үндэслэгч А. Данте болон Декамерон хэмээх алдарт номоороо алдаршсан Боккаччо зэрэг италийн уран зохиолын алдартнуудыг хэдийнээ мэдэх бил ээ.

	Энэхүү бяцхан эмхэтгэлд орчин үеийн италийн уран зохиолын шилдэг төлөөлөгчдийн бүтээлээс тусгахыг оролдов. Энд толилуулж буй өгүүллэгүүдийн ихэнх нь дэлхийн хоёрдугаар дайны дараахан бичсэн зохиол бөгөөд италийн утга зохиолын түүхэнд «орчин үеийн утга зохиол» гэж нэрлэгдэж буй шинэ үеийг нээлцсэн зохиолчдын бүтээл юм.

	Фашизмыг эсэргүүцсэн италийн ард түмний баатарлаг тэмцэл италийн соёл, урлаг, утга зохиолд хүчтэй нөлөөлж шинэчлэлт хийсэн ажээ.

	Фашист дарангуйллын хүнд жилүүдэд, хэдийгээр дэвшилт уран зохиолыг хавчин хааж байсан авч фашизмыг эсэргүүцсэн үзэл санаа бүхий, италийн утга зохиолд шинэ үеийг нээх тулганы чулууг тавилцсан Витторини, К. Леви нарын роман, К. Кассолы, Протолина нарын өгүүллэг, А. Гаттогийн шүлгүүд цуурайтаж эхэлсэн бил ээ.

	Зөвлөлтийн яруу алдарт улаан армийн гайхамшигт ялалтад зоригжсон Италийн Коммунист Намын манлайлан удирдаж, италийн коммунистуудын тэргүүн эгнээнд нь амь бие хайргүй тулалдаж явсан, эсэргүүцлийн хөдөлгөөнд гар бие оролцон фашизмын эсрэг тэмцэж байсан зохиолчид италийн утга зохиолд шинэ утга санаа өгч ард түмний дундаас төрөн гарсан эгэл жирийн баатруудын дүрийг бий болгон италийн нийгэм, улс төрийн амьдралын бүх талыг өргөнөөр тусган бичиж эхэлжээ.

	Дэлхийн хоёрдугаар дайны дараахан И. Кальвино, М. Вентури, Ж. Бассани, Д. Реа, Р. Скодоларо, П. Пазолини, Иовине, А. Бижаретти, С. Алерамо, С. Квазимодо нарын уран бүтээл эсэргүүцлийн хөдөлгөөний үзэл санаанд бат итгэсэн, амьдралын сайн сайханд бахархсан ард түмний дундаас төрж гарсан шинэ баатруудын дүрийг тов тодруун дүрслэн гаргав.

	Дөчөөд оны дундуур улс төр, үзэл санаа, бичлэгийн арга барилаар өөр өөр боловч тухайн үеийнхээ итали орны амьдралын бүх л талыг үнэн зөвөөр тусгах гэсэн хүсэл эрмэлзэл, эгэл жирийн хүний амьдралын зовлон зүдүүрийг тусгах гэсэн хандлага италийн ихэнх зохиолчдыг хамарчээ.

	Тавиад оны дундуур энэ бүх зохиолчдыг нэгтгэн эхэн үедээ дэвшилт эх оронч үзэл санаа бүхий байсан неореализм хэмээх уран зохиолын шинэ урсгал бий боллоо.

	Энэ урсгалд хамаарагдаж байсан зохиолчид эсэргүүцлийн хөдөлгөөн, эгэл жирийн хүний амьдрал, хайр дурлал, хүсэл эрмэлзэл, зовлон жаргалыг италийн нийгмийн бүх салбартай уялдуулан холбож уран зохиолдоо дүрсэлж шашны нөлөөний эсрэг тэмцэж байсан юм. Янз бүрийн үзэл санаа улс төрийн чиглэл бүхий зохиолчдыг хамарч байсан неореализм хямралд орж бутрахад дэвшилт үзэл санаа бүхий тэргүүний дэвшилт зохиолчид нь реалист бичлэгийн арга барилаа улам гүнзгийрүүлэн ялзран мөхөж байгаа хөрөнгөт ертөнцийн нүүр царайг улам тодоор зурж эхэлсэн бил ээ.

	Италийн утга зохиолын арав гаруйхан шилдэг төлөөлөгчдийн уран бүтээлийн зах зухыг тусгасан энэхүү бяцхан эмхэтгэлд орсон өгүүллэгүүд италийн эсэргүүцлийн хөдөлгөөн, фашистын эсрэг тэмцэл, ажилгүйдэл, харь газар очиж ажиллахын зовлон, эгэл жирийн хүний амьдралын зовлон зүдүүр, хэмжээгүй үнэнч хайр, дайны хор уршиг, шашныг эсэргүүцсэн үзэл санаа бүхий сэдэвтэй бил ээ.

	Эрхэм хүндэт уншигч авгай нарыг зөвхөн зохиолчийн нэртэй бус түүний амьдралын болон уран бүтээлийн зах зухтай танилцуулах зорилгоор зохиолч бүрд маш товч танилцуулга хийлээ. Зохиолчдын уран бүтээлийг италийн утга зохиолд тэдний эзлэх байр сууриар бус насны эрэмбээр дараалуулан байрлуулав. Энэхүү бяцхан эмхэтгэл орчин үеийн италийн утга зохиолын маш өчүүхэн хэсэг гэдгийг уншигч авгай нар юу андах бил ээ.

	 

	Орчуулагч Б. Чимиддорж

